
Sanz presidentea Moderna Planeko adituen batzordeko lehengo osoko bilkuraren irekierako buru izan da
Batzordeak Nafarroako garapen ekonomikoaren eredu berria definituko du, datorren hamarkadetarako

Ostirala, 2009ko urtarrilaren 16a. Miguel Sanz Sesma Nafarroako Gobernuko presidentea Moderna Planeko adituen batzordeko lehengo osoko bilkuraren irekierako buru izan da, gaur goizean, Baluarten. Batzordeak Nafarroako garapen ekonomikoaren eredu berria definituko du, hiru hilabetetan, eta hala, datozen hamarkadetan bete beharreko ildo estrategikoak (orokorrak, sektorialak eta lurraldekoak) ezarriko dituzte. 
Batzordeak 33 kide ditu, hain zuzen. Nafarroari buruz eta nazioarteko sektore ekonomiko eta sozialei buruz asko dakitelako hautatu dituzten pertsonak dira, eta esan dugun moduan, Nafarroako garapen ekonomikoaren eredu berria eta hori erdiesteko ildo estrategiko nagusiak definitzea izanen dute xede. Oinarrizko urratsa da, etorkizunean aberastasuna sor dadin bermatzea helburu duen eredu berria lantzeko prozesuaren baitan.
Osoko bilkuraren irekiera ekitaldian honako hauek parte hartu dute, Moderna Planean parte hartzen duten erakundeen eta entitateen ordezkari gisa: Álvaro Miranda Simavilla bigarren presidenteorde eta Ekonomia eta Ogasun Departamentuko kontseilaria; Roberto Jiménez Alli PSN-PSOEko idazkari nagusia; José Manuel Ayesa Dianda Nafarroako Enpresaburuen Konfederazioko presidentea; Juan Goyen Delgado UGTko idazkari nagusia; José María Molinero de Frutos CCOOko idazkari nagusia; Julio Lafuente López Nafarroako Unibertsitate Publikoko errektorea; eta Ángel Gómez Montoro Nafarroako Unibertsitateko errektorea. 

Aurreikuspenen arabera, batzordea lau aldiz bilduko da urtarriletik martxora bitarte. Hala, beste hiru bilkura eginen dituzte, helburu hauekin: 

- Lehenengo bilera: Nafarroak aurrean dituen ziurgabetasun nagusiak aztertzea, etorkizuneko agertokiei buruzko ikuspuntu komuna hitzartzea, agertokirik erakargarriena identifikatzea, eta hartara iristeko baldintzak identifikatzea. 

- Bigarren bilera: epe luzeko ikuspegia eraikitzea eta estrategia bat definitzea, Foru Komunitateko oinarrizko apustuak barne hartuta, ikuspuntu sektorialetik zein lehiakortasun faktoreen ikuspuntutik. 

- Hirugarren bilera: proposatutako estrategia eta harekin lotutako helburu nagusiak aurkeztea eta baliozkotzea. 

Moderna Planaren helburuak
Mundua globalizatuta dago, eta ondorioz, Nafarroak dagoeneko ezin du lehiatu kostuetan oinarrituta. Gogoeta horretatik abiatuta sortu zen Moderna Plana. 

Horrela bada, beharrezkoa da Foru Komunitatea aldatzea (industriaren pisuari eutsiz) eta Nafarroak Europan duen lekua mantendu ez ezik, baita hobetzea ere. Gainera, beharrezkoa da denboran iraunen duen aberastasuna sortuko dela bermatzea. Azken batean, ezagueran eta pertsonetan oinarritutako gizartea sortu behar da. 

Planean etorkizuneko Nafarroak nolakoa izan beharko lukeen eta helmuga horretara iristeko zer bide egin beharko den zehaztuko dute. Egin beharko diren aldaketak (sektorialak zein zeharkakoak), lehentasuna eta sostengua izan beharko duten sektore ekonomiko berritzaileak, horiek garatzeko beharrezkoak izanen diren ekimenak eta bitartekoak. Horiexek guztiak zehaztuko dituzte Planean. 

Hala, Moderna Plana hiru fase nagusitan gauzatuko dute: gaur egungo egoeraren diagnosia (dagoeneko eginda dago); Nafarroako garapen ekonomikoaren eredu berriaren definizioa (abaian dago); eta ekintza eta jarraipen plana.(






Oharra: � HYPERLINK "http://www.navarra.es" ��www.navarra.es� webguneko “Berriak” atalean prentsa ohar honi buruzko argazki bat dago.

